
Sud Bosne i Hercegovine

Суд Босне и Хецеговине
2

Broj: S1 3 Iž 049707 24 Iž                                                                      

Sarajevo, 29.10.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Vesne Trifunović kao predsjednice vijeća, Dinke Bešlagić-Čovrk i Hilme Vučinića kao članova vijeća, odlučujući o žalbi kandidata  političke stranke  Snaga naroda Arnel Isak, iz ..., protiv odluke Centralne izborne komisije Bosne i Hercegovine broj: 05-01-07-5-2403/24 od 21.10.2024. godine, novčana kazna za  utvrđenu odgovornosti zbog zloupotrebe djece u političke svrhe, na nejavnoj sjednici, održanoj dana, 29.10.2024. godine, donio je

R J E Š E N J E

 Odbija se žalba  Arnela Isaka,   kojom se pobija  stav 2.  dispozitiva odluke Centralne izborne komisije Bosne i Hercegovine broj: 05-01-07-5-2403/24 od 21.10.2024.godine.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, utvrđeno je da je Arnel Isak, kandidat političke stranke Snaga naroda za vijećnika u Gradskom  vijeću Grada Zenica zloupotrijebio djecu u političke svrhe, čime je prekršio pravila ponašanja i izbornoj kampanji iz člana 7.3 stav (1) tačka 8) Izbornog zakona BiH  pa  mu  je zbog toga izrečena  novčana kazna u iznosu od 5. 000,00 KM (slovima: pet  hiljade konvertibilnih maraka). 
Protiv ove odluke žalbu je blagovremeno podnio Arnel Isak  zbog pogrešno i nepotpuno utvrđenog činjeničnog stanja i pogrešne primjene materijalnog prava. Navodi da politička stranka ne može biti predmet novčane kazne zbog snimka koji je na svom privatnom profilu objavio kandidat s obzirom da stranka nema pristup privatnim profilima kandidata i ne uređuje njen sadržaj. U dijelu koji se odnosi na novčanu kaznu, osporava visinu iste jer nije bio ni na koji način sankcionisan, ističući da od 2018. godine nije kršio odredbe Izbornog zakona što mu se moralo cijeniti kao olakšavajuća okolnost.Navodi da djeca nisu u fokusu objavljenog snimka, te da protestna šetnja nije imala nikakave veze s djecom već sa uslovima ustanove koja se našla u veoma teškoj finansijskoj situaciji koja direktno utiče na radne uslove i prava zaposlenika, što žalitelj u samom snimku jasno daje na znanje.Predlaže da se  u potpunosti ili djelimično poništi Odluka Centralne izborne komisije BiH.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun način.

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine dana 14.09.2024. godine zaprimila anonimnu prijavu u kojoj se navodi da Arnel Isak u snimci koju je objavio na svom privatnom Facebook profilu koristi protestnu šetnju uposlenika JU Predškolski odgoj i obrazovanje Zenica za ličnu promociju, te da se u pojedinim kadrovima vide i lica maloljetne djece,  čime je prekršena  odredba člana   7.3 stav (1) tačka 8)  Izbornog zakona BiH.

Dostavljenu prijavu Centralana izborna komisija BiH u skladu sa odredbom člana 6.2 stva (1) Izbornog zakona BiH cijenila da je ista dopuštena, ali podnesena od stane neovlaštenog lica iz kojih razloga  je predmetnu informaciju cijenila  kao inicijativu za postupanje i postupak vodila po službenoj dužnosti te dostavila na izjašnjenje političkoj stranci Snaga naroda, a posebno da se izjasni  kandidat Anel Isak, kandidat za vijećnika ove političke stranke.  Nakon uvida u dostavljene dokaze-snimke objava, te data izjašnjenja,  Centralna izborna komisija je donijela osporenu odluku o utvrđenoj odgovornosti žalioca, što je na svom privatnom  Facebook  profilu  koristio protestnu šetnju uposlenika JU Predškolski odgovj i obrazovanje Zenica za ličnu promociju, jer se u pojedinim kadrovima vide i lica malodobne djece,  čime su prekršena pravila ponašanja iz člana 7.3 stav (1) tačka 8) Izbornog zakona BiH. 

Prije svega  apelaciono vijeće  napominje da je ispitivalo samo zakonitost i pravilnost odluke u odnosu na  izrečenu novčanu kaznu kandidatu političkog subjekta Snaga naroda koji je uložio žalbu , a koja iznosi 5.000,00 KM.


Cijeneći pravilnost i zakonitost pobijane odluke Centralne izborne komisije BiH  u stavu 2. apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo.

Prije svega u pobijanoj odluci cijenjena je odredba člana 7.3 stav (1)  tačka 8) Izbornog zakona BiH kojom  je propisano da  kandidatima i pristalicama političkih stranaka, listi nezavisnih kandidata, listi pripadnika nacionalnih manjina i koalicija, kao i nezavisnim kandidatima i njihovim pristalicama, te zaposlenima ili na drugi način angažiranim u izbornoj administraciji, nije dozvoljeno, između ostalog, zloupotrijebiti dijete u političke svrhe. 

Osim navedenog, odredba člana 1.1 a tačka 31)  Izbornog zakona (Sl. glasnik BiH br. 23/01 sa izmjenama) definiše da je „zloupotreba djece u poltičke svrhe“  uključivanje djeteta u aktivnosti koje  mogu biti povezane s političkim zagovaranjem ili promocijom.

Odgovornost  Arnela Isaka, kandidata za vijećnika u Gradsko vijeće Grada Zenica ispred političke stranke Snaga naroda  zasnovana je na činjenici da je na svom zvaničnom Facebook profilu dana 12. 09.2024. godine objavio promotivni video u kontekstu Lokalnih izbora 2024. godine ističući aktuelni problem u lokalnoj zajednici i ciljeve rješavanja  istih prikazujući između ostalog i snimke djece sa protestne šetnje djece sa roditeljima, čime je na neprihvatljiv način   iskoristio djecu kao osjetljivu kategoriju društva za svoju promociju u kontekstu Lokalnih izbora 2024. godine. 

Naime, iz predmetne objave:“Apsolutna podrška uposlenicima i roditeljima JU Predškolski odgoj i obrazovanje Zenica!“ osim promotivnog snimka, žalitelj je dao podršku kroz obećanje da će aktuelni vijećnici političke stranke Snaga naroda podnijeti inicijativu Gradskom vijeću za rješavanje problema i tim povodom prikazao snimke da se pridružio protestnoj šetnji roditelja i djece. Ovo jasno ukazano potvrđuje da je predmetna objava  postavljena  radi promovisanja političke opcije kojoj pripada autor promotivnog video snimka.

 Iz navedenog  nameće  se zaključak da  ukazivanje na postojeći i nerješeni problem   na ovakav način nije ispoštovan  najbolji interes djeteta, nego naprotiv, krše se prava djece  koja su zaštićena  Konvencijom  o pravima djece.   

 
Dakle,na potpuno neprimjeren i neprihvatljiv način  kandidat Arnel Isak  je uključio djecu  u svrhu promocije njega kao kandidata i političke stranke kojoj pripada, s ciljem pridobijanja birača i njihove volje na Lokalnim izborima 2024. godine, čime je prekršio odredbe člana 7.3 stav (1) tačka 8) Izbornog zakona BiH.

Centralna izborna komisija BiH postupila je u skladu sa odredbom člana 6.2 stav (1) Izbornog zakona BiH  kada je cijenila da je informacija dopuštena ali podnesena od strane neovlaštenog lica, zbog čega je u skladu sa citiranom zakonskom odredbom u stav (2) navedenog zakona,  inicijativu /podnesak cijenila kao inicijativu za pokretanje postupka i postupak vodila po službenoj dužnoti, zbog čega je neosnovan i prigovor žalbe  u tom dijelu.

Pravilnom primjenom odredbe člana 19.9 stav (1) tačka 19) Izbornog zakona za utvrđenu povredu političkog subjekta izrečena je novčana kazna u iznosu od 5.000,00 KM. Prilikom odlučivanju o visini izrečene novčane kazne kanidatu poltičkog subjekta Snaga naroda,  Centralna izborna komisija BiH je imala u vidu da se radi o kršenju odredbe zbog koje u prethodnim ciklusima nije mogao biti sankcionisan, te da u ovom izbornom ciklusu nije kažnjavan, ali je cijenila kao otežavajuću okolnost težinu učinjene povrede i da se radi o grubom kršenju Izbornog zakona BiH.

 U odmjeravanju novčane kazne u zakonom propisanom rasponu od 3.000,00 KM-15.000,00 KM, vijeće na osnovu obrazloženih razloga nije utvrdilo proizvoljnost u odlučivanju, na koju nemaju uticaja okolnosti na koje žalba ukazuje jer bi se njihovom primjenom izgubila svrha sankcionisanja.

               Obzirom na navedeno, po ocjeni ovog vijeća, pobijana Odluka Centralne izborne  komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj  (19/02 -74/10), valjalo odbiti.

                                                                                           PREDSJEDNICA VIJEĆA

                                                                                                     S U D I J A

                                                                                                 Vesna Trifunović  

